
tient eſt vne marque de la tranquillité que ſent le pecheur,
apres qu’il s’eſt reconcilié auec Dieu ; Et peut-on bien dire auſſi,
Que la Couppe eſt vne figure de cette reconciliation, puiſque
celuy qui eſt en la grace de Dieu, gouſte des douceurs infinies,
qui luy font perdre entierement la ſoif qu’il auoit auparauant
des choſes du monde.




Grammaire. LXXII.


SEs deux principalles fins ſont demonſtrées par la
peinture de cette Femme, qui tient de la main 
gauche vn Rouleau, où elle eſt definie vn Art qui
apprend à parler correctement, & à prononcer
comme il faut ; Et de la droite vn Vaſe plein d’eau, dont elle
arrouſe vne plante : par où elle veut ſignifier, Qu’il en eſt de 
meſme des ieunes eſprits, & qu’à force d’eſtre cultiuez, comme
des plantes encore tendres, ils portent des fruicts d’exquiſe
doctrine, pour la commune vtilité du public.

D’autres la figurent par vne ieune Femme, qui tient vne
lime en l’vne de ſes mains, & en l’autre des verges ; outre
que de ſes mamelles qu’elle a deſcouuertes, il en ſort du
laict en abondance.

Sa ieuneſſe vigoureuſe eſt vn ſymbole de l’accroiſſement
de cét Art, qui ſe fait à force de le cultiuer, & d’en apprendre
les regles ; comme nous voyons qu’en ce premier aage le corps
ſe rend ſouple peu à peu aux exercices qu’on luy monſtre,
quand il prend peine à les acquerir.

La Lime qu’elle porte en vne main, eſt vne marque de l’aſſiduité
dont il faut vſer, pour retrancher ce qu’il y a de groſſier
& de ſuperflu dans vn eſprit, afin de le rendre ſuſceptible
de ces nobles principes, qui luy ouurent l’entrée aux plus hautes
connoiſſances ; Et le foüet qu’elle tient en l’autre, ſignifie,
Que la Grammaire eſt la premiere choſe que l’on enſeigne aux
enfans, y employant pour cét effet le châſtiment, pour les
rendre plus capables de diſcipline. Mais cette legere peine eſt
ſuivie enfin d’vn grand plaiſir, pource qu’elle leur fait gouſter
auecque le temps la merueilleuſe douceur des Sciences, qui
eſt icy denotée pare laict qui luy ſort des mammelles.

